
UO‘K:633.192 

KINOA (Chenopodium quinoa Willd.) O‘SIMLIGINING MORFOLOGIK XUSUSIYATLARI 

VA QISHLOQ XO‘JALIGIDA QO‘LLASH ISTIQBOLLARI 

A.E.Xolliyev, b.f.d., prof., Buxoro davlat universiteti, Buxoro 

N.U.Xamrayev, b.f.f.d., k.i.x. Xorazm Ma’mun akademiyasi, Xiva 

D.I.Bazarboyev, tayanch doktorant, Xorazm Ma’mun akademiyasi, Xiva 

 

Annotatsiya. Ushbu maqolada kinoa o‘simligining sistematik o‘rni, morfologik xususiyatlari, 

ildiz tizimi, barg, poya va gul tuzilishi, shuningdek, uning oziqaviy qiymati va qishloq xo‘jaligidagi 

ahamiyati bayon etilgan. Kinoa global oziq-ovqat xavfsizligi uchun istiqbolli ekin hisoblanib, 

sho‘rlanish va qurg‘oqchilik muammolarini bartaraf etishda muhim rol o‘ynaydi. Tadqiqot natijalari 

Xorazm viloyatida kinoa yetishtirish imkoniyatlarini baholashga qaratilgan. 

Kalit so‘zlar: kinoa (Chenopodium quinoa willd), sho‘rlanish, qurg‘oqchilik, abiotik stress, 

morfologik xususiyatlar, oziqaviy qiymat, qishloq xo‘jaligi, ekotiplar. 

Аннотация. В данной статье рассматриваются систематическое положение, 

морфологические особенности, корневая система, листья, стебель и строение цветка киноа, 

а также её пищевая ценность и значение в сельском хозяйстве. Киноа считается 

перспективной культурой для глобальной продовольственной безопасности и играет важную 

роль в преодолении проблем засоления и засухи. Результаты исследования направлены на 

оценку возможностей выращивания киноа в Хорезмском регионе. 

Ключевые слова: киноа (Chenopodium quinoa Willd), засоление, засуха, абиотический 

стресс, морфологические особенности, питательная ценность, сельское хозяйство, 

экотипы. 

Abstract. This article describes the systematic position, morphological characteristics, root 

system, leaves, stem, and flower structure of quinoa, as well as its nutritional value and significance 

in agriculture. Quinoa is considered a promising crop for global food security and plays an important 

role in mitigating salinity and drought problems. The research results focus on assessing the potential 

for quinoa cultivation in the Khorezm region. 

Key words: quinoa (Chenopodium quinoa Willd), salinity, drought, abiotic stress, 

morphological characteristics, nutritional value, agriculture, ecotypes. 

 

Hozirgi kunda dunyo bo‘yicha quroqchilik va sho‘rlanish muamosi yildan-yilga ortib 

bormoqda. Abiotik stresslar orasida sho‘rlanish butun dunyo bo‘ylab keng tarqalgan bo‘lib, hosilning 

yo‘qolishiga va yetishtirilgan mahsulotning sifatiga salbiy ta’sir ko‘rsatadigan omillardan biridir [16]. 

Dunyoda ekin maydonlarining 20% allaqachon turli darajada tuproq sho‘rlanishidan aziyat chekadi. 

Yer yuzida taxminan 397 million gektar yer maydonlarining tuproqlari natriy xlorid (NaCl), kaltsiy 

xlorid (CaCl2), natriy sulfat (Na2SO4) va magniy sulfat (MgSO4) kabi tuzlar bilan ifloslangan [9]. 

Sho‘rlanish stressi ikkita asosiy zararli ta’sirga ega; osmotik va ionli stress. Osmotik stress ildiz 

tomonidan suv so‘rilishini kamaytirishga olib keladi va o‘ziga xos ionlarning to‘planishi va zaharli 

ionlar stressini keltirib chiqaradi [8]. Bundan tashqari, sho‘rlanishning o‘simliklarning o‘sishi va 

rivojlanishiga ta’siri morfologiya, anatomiya va metabolizmning o‘zgarishi bilan bog‘liq bo‘lishi 

mumkin, ammo ushbu zararlanish darajasi, stress ta’sirining davomiyligiga va o‘simlik turiga bog‘liq 

holda kechadigan jarayon hisoblanadi [2]. 

Sho‘rlanishga chidamli o‘simliklardan biri kinoa (Chenopodium quinoa Willd.) bir yillik, 

murakkab iqlim sharoitlariga moslasha oladigan, yuqori oziqaviy qiymatga ega bo‘lgan noan’anaviy 

donli ekin hisoblanadi. 2020 yilda dunyo bo‘yicha kinoa hosili 175,280 tonnaga yetdi, o‘rtacha 

hosildorlik esa 1 gektar uchun 0,93 tonnani tashkil etdi [1,4]. Uning tarkibida almashinmaydigan 

aminokislotalar, vitaminlar va minerallar ko‘p bo‘lib, hozirgi kundagi global oziq-ovqat xavfsizligini 

ta’minlashda muhim ahamiyat kasb etadi. Kinoa urug‘lari tarkibida oqsil miqdori navlariga qarab 12-

23% oralig‘ida bo‘ladi [11]. Kinoa asosan Janubiy Amerikada, Kolumbiyadan janubiy Chiligacha 

bo‘lgan hududlarda yetishtiriladi. Biroq, eng katta miqdorda Peru va Boliviya hududlarida 

yetishtiriladi [12,18]. Ushbu tur o‘zining yuqori darajada fenotipik o‘zgaruvchanligi bilan ajralib 

turadi, bu esa o‘simlikning donning shakli va hajmi, urug‘larning boshoqda zichligi, shuningdek, 

qurg‘oqchilik, sovuq, ortiqcha namlik, sho‘rlanishga chidamliligini oshiradi [7,14]. 

Xorazm viloyatining sho‘rlangan tuproqlarda sho‘rga chidamli ekinlarni yetishtirish, aholini 

oziq-ovqat mahsulotlariga bo‘lgan talabini qondirish juda muhim hisoblanadi. 

Sistematikasi. Kinoa o‘simligi Amarantdoshlar oilasiga Chenopodium turkumiga mansub 

o‘simlik hisoblanadi (1-rasm). Uning botanik nomi Chenopodium quinoa, Willd. And mintaqasida 

kinoa turli nomlar bilan tanilgan. Ekvador, Peru, Boliviyada – “quinua,” “kiuna,” “parca”; Boliviyada 

– “supha,” “jopa,” “jupha,” “jiura,” “aara,” “ccallapi,” “vocali”; Chilida – “quinhua”; Kolumbiyada 

– “suba,” “pasca” nomlari bilan yuritiladi. Dastlab kinoa o‘simlikgi mevalarining rangi asosida 

tasniflangan. Keyinchalik esa uning morfologik turlariga asoslangan holda tasniflash amalga 

oshirilgan. Keng o‘zgaruvchanligiga qaramay, kinoa bitta tur sifatida yer yuzida tarqalgan. 

Kinoaning eng katta kolleksiyalari Peru va Boliviya hududlarida tarqalgan bo‘lib, har birida 

2000 dan ortiq ekotip namunalari mavjud. Shuningdek, Argentina, Kolumbiya, Chili, Ekvador, 

Angliya, AQSh va Sobiq Sovet Ittifoqida ham kinoa kolleksiyalari mavjud. Ekvador, Peru va 

Boliviyada yig‘ilgan kinoa namunalarining 17 ta irqi aniqlangan, ammo ko‘proq irqlar mavjud 

bo‘lishi mumkin. Kinoaning ikkita asosiy gul to‘plami shakli tavsiflangan: 

Glomerulat infloresensiya – kichik gul guruhlari (glomerulalar) uchinchi darajali o‘qlardan 

hosil bo‘ladi. 

Amaranthiform infloresensiya – glomerulalar asosan ikkinchi darajali o‘qlardan hosil bo‘ladi. 

Shu tasnif asosida quinoa irqlari quyidagicha ajratiladi: 

Glomerulat infloresensiya: Cajamarca, Copacabana, Cuzco, Challapata, Cochabamba, Sicuani, 

Junin, Ancash, Glorieta, Dulce. 

Amaranthiform infloresensiya: Achacachi, Puno, Real, Potosí, Puca, Sucre, Pichincha. 

Kinoa dengiz sathidan boshlab And tog‘larining baland hududlarigacha o‘sishi mumkin. 

Shuning uchun kinoaning eng foydali tasniflaridan biri uni besh ekotipga ajratish hisoblanadi. 

Quyidagi ekotiplarga dengiz sathi, vodiy, subtropik, sho‘r yerlarda o‘sadigan, tog‘li hududlarga 

ajratiladi [17]. 
Sistematik birlik nomi O‘zbekcha nomi Lotincha nomi 

Oila Amarantdoshlar Chenopodiaceae 

Turkum Sho‘ralar Chenopodium 

Tur Kinoa Chenopodium quinoa 

Poyasi. O‘simlik balandligi urug‘lanish bosqichidan to to‘liq rivojlanish bosqichgacha 0.5 dan 

3 metrga qadar o‘sadi, o‘rtacha balandligi 1-1.5 metrni tashkil qiladi. O‘z navbatida poyasi ikki 

qismga bo‘linadi ya’ni biri silindrik shaklda va ikkinchi qismi shoxlari burchakli shaklga ega bo‘ladi. 

Poyasi tik o‘sadi, qalin va epiderma qoplamasida kutin moddasi  uchraydi. Poya yetilishidan oldin va 

o‘sishning dastlabki bosqichlarida poya ichki o‘zak qismi qattiq va yumshoq bo‘lib, o‘simlik yetilish 

davriga yaqinlashganda esa bo‘sh va kovak holatga o‘tadi. Poyaning po‘sloq qavati odatda qattiq va 

zich holatda bo‘ladi [10]. Poyaning po‘stloq qismi esa turli ranglarda ega bo‘lishi mumkin, asosan 

yashil, poya burchaklari  esa turli ranglarda bo‘lishishi mumkin, ammo ko‘pincha qizil rangda bo‘ladi 

[6]. Poyada barg qo‘ltig‘idan chiqqan shoxlarning uzunligi bir necha santimetrdan to o‘simlik asosiy 

poyasi uzunligiga qadar yetishi mumkin. Yon shoxlarning uzunligi turlicha bo‘lishi asosan o‘simlik 

naviga, yetishtirilayotgan tuproq iqlim sharoitlariga, mineral o‘g‘itlar miqdoriga va boshqa ekologik 

shart sharoitlarga bevosita bog‘liq. Kinoa o‘simliklarning ikkita turi ya’ni “oddiy” va “shoxlangan” 

turlari mavjud. Oddiy turi uzun shoxlarga ega emas, shoxlangan turi esa shoxlanishga ega. O‘sish 

jarayonlarida shoxlanish don hosilining kamayishiga sababchi bo‘ladi. Shuning uchun, don hosilini 

maksimal darajada oshirish uchun shoxlanishni turli usullar orqali kamaytirish mumkin [10]. 

Ildizlari. Kinoaning ildizlar tuproqqa chuqur kirib borishga moslashgan asosiy ildiz tizimiga 

ega. Urug‘larni tuproqqa ekanda tuproqda namlik yetarli bo‘lsa ildizning hosil bo‘lishi va ildiz 

tukchalarning hosil bo‘lishi tezlashadi. Asosiy ildiz ildiz bo‘yinidan pastda joylashgan va undan 

ikkilamchi va uchinchi yon ildizlar hosil bo‘ladi. Kinoaning qurg‘oqchilikka chidamliligi asosan 

chuqur ildiz tizimiga va ildizning shoxlanishiga bevosita bog‘liq. 

Barglari. O‘simlikining barglari qalin, etli, keng va silliq bo‘ladi. Barglarning yuqori tomoni 

yassilangan, bandli va poyada ketma-ket joylashgan. Barg yaprog‘i tuxumsimon shaklda, uchki qismi 

to‘mtoq, asos qismi toraygan va chetlari esa tishsimon hisoblanadi. Barglarning chetlari tishsimon 

shaklda, o‘simlikning turli navlarida rombsimon, uchburchak yoki nayzasimon, tekis yoki bo‘lingan, 

qalin, etli va yumshoq bo‘ladi. Barg yuzasida kalsiy oksalat kristallarining ko‘p bo‘lganligi sababli, 

ularning tuzilishi qattiq va dag‘al bo‘ladi. Barglari suv tanqisligiga morfologik jihatdan moslashgan 

bo‘lib, ularni qurib qolishdan himoya qiladi. Bunga barglarning kutikula qatlamining mum bilan 

qoplanishi, qalinlashgan epiderma ostida joylashgan barg og‘izchalari bargning ikkala tomonida ham 

mavjud. Ko‘pgina yosh barglar, poyalar va gullar ikkala tomondan ham oq, binafsha yoki qizil 

rangdagi yulduzsimon papillalar bilan qoplangan bo‘ladi. Barglardagi yuqori kalsiy oksalat miqdori 

tufayli papillalar gigroskopik xususiyatga ega bo‘lib, ortiqcha suv bug‘lanishini boshqarishda yordam 

beradi va qurg‘oqchilik sharoitida suvni ushlab turishni ta’minlaydi. 

Gullari. O‘simlikning gullari mayda ko‘zga tashlanmaydi to‘pgullarda joylashgan. 

Gulqo‘rg‘oni oddiy gulkosacha barglardan tashkil topgan. Bir uyli changchi va urug‘chi gullari bitta 

tupda joylashgan, o‘lchami 2-5 mm ni tashkil qiladi. Gulkosacha barglar soni 5 ta, urug‘chi soni bitta 

2 yoki 3 tumshuqchali va changchilar soni 5 ta urug‘chi atrofida joylashgan. Urug‘chi gullari o‘lchami 

1-3 mm ni tashkil qiladi. Changdonlar nisbatan oddiy tuzilishga ega bo‘lib, ularning ichiki qismi 

to‘rtta bo‘limdan iborat va sharsimon chang donachalari joylashgan. Gullarning ochilishi 12-15 kun 

davom etadi va har bir gul 5-13 kun davomida ochilgan holatda saqlanadi. Gullarning ochilishi 

to‘pgulning yuqori qismidan pastga qarab amalga oshadi. O‘simlik o‘z-o‘zidan va chetdan 

changlanadi. Changlanish darajasi turli ekologik omillarga bog‘liq bo‘lsa-da, tajribalarda u 10% dan 

kam bo‘lishi aniqlangan. 

1-rasm. Kinoa (Chenopodium quinoa Willd.) o‘simligi va urug‘ining umumiy ko‘rinishi 

Mevasi yupqa qavatli perikarp bilan qoplangan bo‘lib, ikki qavatdan iborat. Tashqi qavatida 

yirik va papillalar shaklda, ichki qavati esa nozik bo‘ladi. Perikarp tarkibida saponin moddalari 

uchraydi. Tajribalarga ko‘ra, kinoaning turli navlarida saponin miqdori 0,02% dan 0,51% gacha 

bo‘lishi aniqlangan. Meva ichki qismida urug‘ joylashgan. Urug‘larning ichida ikki pallali murtak 

joylashgan. Urug‘pallalar orasida boshlang‘ich poya joylashgan, ildizcha esa mikropil qismida 

egilgan holda joylashadi. Kinoa urug‘lari  odatda mayda (1,8-2,2 mm) bo‘lib, tarkibida yuqori 

miqdorda oqsil, lipid va kul moddalar mavjud [3,15]. Foydalanish nuqtai nazaridan kinoa urug‘lari 

eng ko‘p ovqatlar tarkibiga, non mahsulotlari [20], bug‘da pishirilgan non [19] va go‘sht 

mahsulotlariga [13] qo‘shimcha sifatida ishlatiladi. Kinoa urug‘lari antioksidant, yallig‘lanishga 

qarshi, immunoregulyator va antikarsinogen kabi ko‘plab foydali xususiyatlarga ega [5]. Kinoa 

urug‘laridagi polisaxaridlarning tarkibi meva va sabzavotlar tarkibiga o‘xshash bo‘lib, ular foydali 

bakteriyalarning o‘sishini qo‘llab-quvvatlash xususiyatiga ega bo‘lgani sababli prebiotik hisoblanadi 

[22]. Shuningdek, kinoa urug‘larining semizlikni kamaytirishda foydali ekani isbotlangan [21]. 

Xulosalar. Umuman olganda, kinoa o‘simligi dunyo bo‘yicha keng tarqalayotgan sho‘rlanish 

va qurg‘oqchilik muammolarini hal qilishda istiqbolli ekin bo‘lib, o‘simlikning morfologik va 

fiziologik xususiyatlarini, hamda urug‘larining biokimyoviy tarkibini o‘rganish va qishloq xo‘jaligida 

qo‘llash yangi imkoniyatlar yaratadi. Kinoaning morfologik xususiyatlarini qiyosiy tahlil qilish orqali 

Xorazm viloyatida o‘simlikni yetishtirish, ekologik va morfologik o‘zgarishlarini chuqur tushunishga 

yordam beradi. Bunday yondashuv o‘simliklarning rivojlanish va o‘sish jarayonidagi morfologik 

xususiyatlarni yaxshiroq baholash va optimallashtirish imkonini beradi. 

